
1. Introdución  
O acceso universal aos servizos de enerxía é determinante para o progreso humano, sendo o 7º 
obxectivo da Axenda 2030 para o Desenvolvemento Sostible “Garantir o acceso a unha enerxía 
alcanzable, segura, sostible e moderna para toda as persoas”. Neste contexto xustifícase a 
necesidade de que a cidadanía comprenda os elementos clave do sector enerxético e o papel que 
ten na calidade de vida das persoas, considerando aspectos tecnolóxicos, económicos, sociais e 
ambientais do sector. 

A Escola de Enxeñería de Minas e Enerxía da Universidade de Vigo (en diante EEME) é 
responsable da formación no ámbito universitario, a nivel de grao, en Enxeñería da Enerxía e 
Enxeñería dos Recursos Mineiros e Enerxéticos, títulos únicos, esenciais e singulares no Sistema 
Universitario de Galicia. Dispón de recursos humanos con acreditada experiencia docente e 
investigadora con relación ao sector enerxético, ten entre as súas sinais de identidade contribuír 
á divulgación científica e reúne as condicións para liderar este proxecto financiado pola FECYT 
no marco da convocatoria de axudas para o fomento da cultura científica, tecnolóxica e de 
innovación de 2023. 

Tomando como referencia a organización das Olimpíadas Científicas de Ministerio de Educación 
e a propia experiencia da EEME (desde hai 15 anos sede da Olimpíada de Xeoloxía na provincia 
de Pontevedra) propúxose organizar a I Olimpíada da Enerxía en España para alumnado 
preuniversitario. O equipo de traballo está formado por profesorado da Universidade de Vigo con 
ampla experiencia docente e investigadora en diferentes ámbitos do sector enerxético e de 
diferentes áreas de coñecemento: Enxeñería Química, Explotación de Minas, Enxeñería Eléctrica, 
Máquinas e Motores Térmicos, Ciencia dos Materiais e Enxeñería Metalúrxica, Física Aplicada e 
Economía Aplicada. 

Neste contexto o obxectivo do proxecto é incrementar o coñecemento do sector enerxético en 
alumnado preuniversitario de Galicia (4º ESO, Bacharelato e CSFP de familias relacionadas co 
sector enexético). Preténdese non só incrementar os coñecementos no sector enerxético, senón 
tamén espertar curiosidade sobre o mesmo e informar e formar sobre a relevancia que ten na 
calidade de vida das persoas. 

2. Desenvolvemento do proxecto 

O proxecto pivota sobre dúas actividades principais:  

(i) A primeira actividade ten como obxectivo formar ao colectivo de interese. Para elo 
elaboráronse e puxéronse ao dispor do profesorado dos centros educativos recursos didácticos 
específicos (conferencias, unidades e guías docentes, glosario de termos, exercicios e prácticas 
instrumentais) sobre o sector enerxético agrupados en liñas temáticas (Olimpíada da Enerxía, 
2025): (i) enerxía, sociedade e clima, (ii) enerxía térmica, (iii) enerxía eléctrica, (iv) economía 
circular e eficiencia enerxética e (v) muller e enerxía. Todos os recursos están na web do proxecto 
https://olimpiadaenerxia.uvigo.gal/. 

(ii) A segunda actividade é a avaliación de saberes básicos con relación ao sector enerxético, que 
se materializou na realización dun conxunto de probas de carácter teórico e práctico, que 
conforman a competición científica. Posiblemente o que é mais innovador da Olimpíada da 
Enerxía é o tipo de probas, de carácter individual e por equipos, de carácter obrigatorio e optativo. 
As probas foron: 

- Proba 1. Proba teórica (individual). Exame presencial de preguntas tipo test e resolución 
de exercicios sinxelos. Realizouse na Xornada da Olimpíada, que nesta edición foi o día 9 
de abril. 

- Proba 2. Proba práctica (equipo). Consistiu na automatización, programación e 
demostración dun sistema de placa solar fotovoltaica, cun kit Arduino que se enviou ao 
centro educativo. 

- Proba 3. Proba de divulgación científica (equipo). O alumnado traballou previamente no 
centro educativo sobre un tema específico a escoller entre xeotermia ou enerxía eólica, 
de forma que o día da Xornada da Olimpíada explicou o tema, nun tempo limitado e cos 
recursos que preparou previamente, a público non especializado (neste caso alumnado 
de 1º da ESO). 

- Proba 4. Fake News (equipo). O equipo recibiu unha noticia do sector enerxético e 
xustificou nun póster se era unha aseveración certa ou falsa, en base a argumentación 
científica. 

- Proba 5. Debate (equipo). Propúxose como tema: Deben os gobernos limitar o consumo 
de enerxía a cidadanía? e o día da Xornada da Olimpíada realizáronse os debates, dous a 
dous. 

- Proba 6. Mulleres Enerxéticas (equipo). O obxectivo desta proba é pór en valor o papel 
das mulleres no sector enerxético. O alumnado participante elaborou tres fichas con 
estrutura, formato e extensión determinados, sobre o papel e/ou contribución das 
mulleres no sector enerxético que foron expostas na Xornada da Olimpíada. 

As probas 1 e 6 son obrigatorias. Ademais cada centro tivo que presentarse a un mínimo de 2 
probas a escoller entre as probas 2, 3, 4 e 5. Habilitáronse premios por proba, por centro e ás 
mellores alumnas. 

 

3. Algúns resultados 

Nesta primeira edición da Olimpíada da Enerxía inscribíronse 16 centros educativos de Galicia, 
participando 136 estudantes en total no conxunto de todas as probas, alcanzándose o obxectivo 
de participación do proxecto. Das probas optativas a participación por centros foi: Divulgación 

(9), kit Arduino (14), Debate (6) e Fake News (12). Na web de proxecto están dispoñibles todos os 
recursos didácticos sobre o sector enerxético elaborados polo equipo de investigación. Ademais 
destes recursos, elaborouse un dossier “Mulleres Enerxéticas” con as fichas elaboradas polo 
alumnado participante. 

 

 

  

Figura 1. De esquerda a dereita: kit Arduino enviado aos centros, exemplo de ficha Mulleres 
Enerxéticas, alumnado participante na proba de divulgación científica e alumnado na proba de 
demostración co kit Arduino. 
 

4. Conclusións 

A valoración das enquisas realizadas ao profesorado e alumnado participante amosan moi bos 
resultados: o 100% do profesorado recomendaría a participación a outro centro/profesorado e 
o 72% do alumnado participante valorou a actividade con máis de 4 puntos sobre 5. Entre os 
aspectos mellor valorados está a web do proxecto. En canto aos aspectos para mellorar cabe citar: 
(i) axustar mellor a planificación de actividades do proxecto ao calendario escolar (o 83% do 
profesorado valorou a planificación do proxecto con máis de 4 puntos sobre 5, pero un 17% 
valorouna entre 2 e 3 puntos), (ii) axustar o tamaño dos equipos e o número de participantes por 
centro, (iii) revisar os posibles desequilibrios ao participar alumnado de 4º ESO e alumnado de 
2º de CSFP, (iv) revisar o nivel da proba teórica (valorouse como difícil), (v) revisar o tipo e 
categorías dos premios e (vi) recoller requisitos máis claros en canto aos materiais para empregar 
nas probas de divulgación e kit Arduino, de forma que se valore especialmente o uso de materiais 
e recursos elaborados directamente polo equipo participante. 

